
Badoanaz eta 
gelditzen denaz, 
ruben sanchezen 
lehen eleberria

Mikrofonoari helduta ikustera 
ohituta gaude Ruben Sanchez, 

bai bertsotan bai kantuan. Orain, or-
dea, hats luzeagoko lan idatzi batekin 
dator, lehen eleberriarekin. Idazketari 
eta liburuari buruzkoak galdetu diz-
kiogu Gasteizen, hori baitu bizitoki. 

S I N O P S I a

etakide izateagatik atxilotzen dutenetik, espetxe batetik 
bestera daramate tupa. itzalean, familiaren istorioak biltzeari 
ekiten dio gatibu gazteak, eta horrela agertzen zaizkigu, 
beren ahotsean, Pilar eta Julia, hiru belaunaldiren kontaketa 
osatzeko. kartzelako pasadizoak eta gorabeherak uxue 
herriko egunerokoarekin nahastuko zaizkigu, 80ko eta 
90eko hamarkadak gerra zibilaren hondarrekin, nafarroako 
hegoaldea arabako hiriburuarekin. eta herri bat husten ikusiko 
dugu, pertsona bat kartzelan zahartzen, ametsak aldatzen eta 
behin hartutako erabakien ondorioekin bizitzen. 

ruben sanchez Bakaikoaren lehen eleberri honek, espetxe 
literatura esan dakiokeen azpigenero hori elikatzeaz gainera, 
gatazkak eta gatazkek ezaugarritutako herri baten kontaketa 
bizia egiten du.

18,00 € (inguru) 
14,40 € (inguru) klub

Eleberria
txalaparta
240 orrialde (inguru)

Ruben Sanchez baKaiKoa

Hondarrak

L I B U R U 
G O M E N D a T U a
I R A I L A

Aldaketa: abuztuaren 25a baino lehen

Ruben Sanchez Bakaikoa 

(Gasteiz, 1975) Zaragozan jaio zen, gurasoak hara lanera 
joanda, eta txikitatik bizi da Gasteizen. Euskara gaztaroan 
ikasi zuen; lehenik enpresa ikasketak eta gero euskal Fi-
lologia egin zituen. Hainbat lanbidetan jardun da, baita 
euskara irakasle ere. azken urteotan bertso munduan eta 
herri mugimenduan murgilduta ibili da. idatzizkoan, Araba, 
bertso histori ezberdin bat (arabera 2006) lan korala osatu 
du enkarguz. Hondarrak du lehen eleberria.

eGilea

https://www.txalaparta.eus/eu/liburuak/hondarrak
https://txalaparta.eus/es/iniciar-sesion

 L I B U R U  G O M E N D a T U a  I R A I L A

elKaRRizKeta

R U B E N  S A N C H E Z  B A K A I K O A

«Barre egitean, memorian gauzak hobeto 
gordetzeko hormonak pizten ditugu» 

Eleberrian bada protagonista argi bat, gainontzeko 
historiak biltzen eta lotzen dituena: Xabier, Tupa. 
Nondik abiatu zinen haren ahotsean sartzeko eta 
horren inguruan nobela josteko?
Bizi garen post-gatazka aro honetan beharra nuen barrenetik zerbait 
ateratzeko. 80ko hamarkadaren hondarrean, klase ertaineko gasteizko 
gazte bat, xabier, tupa bihurtu da, etakidea. euskal herrian halako per- 
tsonak izan ditugu inguruan, familian, kuadrillan, unibertsitatean. eus-
kal Herriko gatazkak –eta munduko antzeko beste borroka askok– nire 
bizitzan eragin handia izan dute, eta dute. nik tupa hartu dut eta kame-
ra bat jarri diot begietan, belarrietan, garunean eta bihotzean. 

Pilar eta Julia dira liburuko beste bi ahots indartsuak.
Pilar da eleberriaren abiapuntua, amatxi dut. duela urte batzuk oroi-
mena galtzen hasi zen eta pentsatu nuen bere bizitzako oroitza-
pen-hondarrak jasotzea.

Tupak, alegia.
Bai, neuk kontatu ordez, xabier bihurtu dut haren biloba eta kontala-
ri. Julia bien artekoa da, protagonistaren ama, fikziozko emakume bat, 
bi belaunaldi horien artean katigatuta geratu dena. haren txikitako 
egunkari bat ageri da eleberrian, eta esango nuke aurreko eta ondo-
rengo belaunaldiak, nolabait, haren bizitza gehiegi baldintzatu dutela.

Bada beste protagonista bat ere, hezur-mamizkoa 
ez izan arren: Uxue herria, Nafarroan, bertan kokatu 
baituzu zati handi bat.
amatxi hangoa dut; ama, arreba eta hirurok haren etxean bizi izan gi-
nen, eta etxean beti entzun dut Uxuez. Uxuera joan, ordea, oso gutxitan 
joaten ginen; haien etxea, Casa Isa, hutsik gelditu zen eta azkenean 
bota behar izan zuten. etxea zutik baina abandonaturik zela, inoiz ez 
gintuzten eraman ikustera, tabu bat zen. Bitxia da, baina etxeko eta 
familiaren gauza asko jakin ditut abueli memoria galtzen ari zelarik. 
uxuek ere etxe haren patu bera izan du: Pilar gaztea zelarik 1.500 la-
gun bizi ziren; gaur egun, 100 inguru.

Uxuen ez ezik, eleberriaren zati handi bat kartzelan 
gertatzen da, espetxe batetik bestera baitaramate 
Tupa. Azpigeneroa ere esan geniezaioke kartzelaren 
inguruko literaturari.
Bai, eta hala pasatzen duenez, preso eta preso ohi nahikotxorekin sola-
saldi luzeak izan ditut. Tupa fikziozko pertsonaia bat da, baina espetxeal-
diko gorabeherak benetakoak dira, preso bati edo besteri gertaturikoak.
hamaika pelikula eta liburu egin dira mundu osoan kartzelari buruzkoak. 
kartzela gizartearen ispilu da: nahikoa da bisita bat egitea eta itxaron-
gelako pertsonei begiratzea, nortzuk dauden eta nortzuk ez. Barruan ere 
berdin: autoritarismo iraingarri hori, ustelkeria, denbora alferrik galaraz-

tea, birgizarteratzearen ordez, lehenik gizartetik atera eta ondoren dolly 
arditxo lez artaldera itzultzea… hipokresia handi-handi bat da kartzela.

Umorea eta bizitasuna darizkio kontaketari.
niri gustatzen zait umorea, ia edozein egoeratan. Bestalde, kartzelan ere 
bada umorea, oso umore ona; egoera zenbat eta tragikoagoa, umorea ede-
rragoa. Bestalde, Pilarrek gogoratzen dituen gauzetako asko barrez gogo-
ratzen ditu. Barre egitean, memorian gauzak hobeto gordetzeko hormonak 
pizten ditugu. eta eleberri honek memoriarekin ere badu zerbait.

Zer-nolakoa izan da memoria hori idatzira pasatzea-
ren prozesua?
estreinakoa izan dut hau. Prozesua luuuuuzea izan da; lehen aldiz la-
gun pare bati pasatu nienetik orrialde asko ezabatu eta berregin ditut. 
Baina oso ondo etorri zaizkit kritikak eta aholkuak. ondo pasatu dut.

Aunitz aldatu al da hasierako asmo hura?
asmoa ez, oso argi nuen hiruko istorio bat osatu nahi nuela, hiru belau-
naldi. Hori egin dut. Aldatzen joan zaidana da asmo hori nola gauzatu: 
kronika eta eleberria ezberdintzea, istorioari ekarpen egokirik egiten 
ez zioten pasarte eta datuak ezabatzea, pasarteei arnasa eta erritmo 
ezberdinak ematea...

Lehen aldia duzu eleberrigintzan. Zer-nolakoa izan da 
prozesua?
urte hauetan (sei inguru eman ditut), hartu eta utzi egin dut askotan. 
Batzuetan gogorra egiten zitzaidan berriro hartzea (batzuetan utzi be-
harra ere gogorra egin zaidan bezala), baina une batean erabaki nuen 
berdin zitzaidala zenbat denbora emango nuen, lehen eleberria nue-
nez; inork ez dit esan halako datarako eman behar duzu. nahiago nuen 
luze ibili eta hobetzen saiatu. ederrena izan da ohartzea urte hauetan 
testua hobetzen joan dela. Ez diot nik notarik jarriko, baina pozik nago 
urtetako orrazte horrekin.

Orain arte, ahozko literaturan aritu zara gehienbat: 
bertsogintza, kantagintza… Lagundu dizu ahozko 
tradizioak idazterako orduan? 
idazterako orduan ez dut uste: prosa prosa da. gertatzen dena da nire pro-
sa honetan ahozkoak batzuetan izan duela bere tokia. Bai euskaraz bai 
erdaraz beti gustatu zait ahozko hizkera. Umetan Tafalla edo Soriara joan 
eta berehala hasten nintzen han go airearekin hizketan; euskara ikas-
tean berdin: bertsoak, esaera zaharrak, kantak… beti interesatu zaizkit. 
asko esaten dute, gainera, gizarte bati buruz; gizartearen argazkiak dira.

Kontent gelditu zara emaitzarekin?
oso. Pilarri gustatu zaio.


